
ВЫКАРЫСТАННЕ ІНФІНІТЫВА Ў ТВОРАХ ЯКУБА КОЛАСА І 

ЯНКІ КУПАЛЫ 

 

Выбар той ці іншай граматычнай формы ў мастацкім творы не 

выпадковасць. Гэта выяўленне ўнутраных заканамернасцяў мовы, 

прадыктаваных умовамі зносін.  

Паэтычныя тэксты вядомых беларускіх пісьменнікаў Янкі Купалы і 

Якуба Коласа даюць багаты матэрыял для вывучэння асаблівасцяў 

функцыянавання ў мастацкай літаратуры розных граматычных форм дзеяслова, 

у тым ліку і інфінітыва. На аснове аналізу мовы твораў пісьменнікаў была 

складзена картатэка, якая ўключае звыш 190 адзінак, ужытых у творах Янкі 

Купалы, і каля 1105 – Якуба Коласа. Матэрыялам для аналізу паслужылі паэмы, 

якія вывучаюцца ў сярэдняй школе – “Новая зямля” і “Сымон-музыка” Яуба 

Коласа, “Магіла льва”, “Бандароўна”, “Яна і Я”, “Безназоўнае”, “Курган”, “На 

Дзяды” Янкі Купалы. 

Падлічыўшы колькасць паэтычных радкоў у прааналізаваных творах, мы 

вылічылі частотнасць ужывання інфінітыва ў кожнага аўтара. Выявілася, што 

на кожныя 100 радкоў у паэмах Янкі Купалы прыходзіцца 9 інфінітываў, а на 

100 радкоў твораў Якуба Коласа толькі 3. Такім чынам, частотнасць ужывання 

неазначальнай формы дзеяслова Я.Купалам у 3 разы вышэйшая, чым у 

Я.Коласа. 

Можна выказаць меркаванне, што творы Купалы больш дынамічныя, 

“жывыя” і эмацыянальныя ў параўнанні з тэкстамі Коласа. Аднак, каб гэтая 

гіпотэза пацвердзілася, трэба правесці аналіз ужывання інфінітыва ў творах 

абодвух аўтараў. Мы прааналізавалі інфінітывы, ужытыя паэтамі, паводле 

формаўтваральных афіксаў, а таксама выявілі ролю інфінітыўных сказаў. 

Янка Купала і Якуб Колас ужываюць усе формы інфінітыва – на -ць, -ці і 

-чы. Аднак найбольш прадуктыўным з’яўляецца формаўтваральны суфікс -ць. 

У паэмах Я. Коласа такіх інфінітываў налічваецца больш за 1008, што складае 

68,2 %: Ды толькі трэба мець знароўку, Каб не страляць у саракоўку, Бо трэба 

ведаць, дзе паставіць, Ды ўмець і венцер добры справіць [1, с. 79]. 

У творах Я. Купалы інфінітывы з суфіксам -ць складаюць больш за 120 

адзінак (66,7 %): …Сілен, княжа, караць, галаву сілен зняць, – Не скуеш толькі 

дум ланцугамі [2, с. 56]. 

Калі параўнаць ужыванне інфінітываў з суфіксам -ці, то карціна 

атрымаецца такая: у паэмах Я. Коласа сустракаецца каля 88 адзінак (5,99 %): 

…Нават збегалі к суседу, Каб напасці хоць на след, – Не знайшлося нідзе следу, 

Сіратою стаўся дзед [1, с. 337]. У паэмах Я. Купалы інфінітывы з суфіксам -ці 

складаюць 52 адзінкі (27,5 %): Ты адважыўся мне на сляпы перакор Вызваняці 

сусветныя трэлі; Платы маю шмат я для такіх непакор, Хто сябе проці мне 



 

 

стаць асмеліў [2, с. 57]. Як са мною будуць разам Жыці, панаваці, Славы быць 

жывым абразам У людзей і ў хаце… [2, с. 75]. 

Такія працэнтныя суадносіны не з’яўляюцца выпадковымі. Суфікс -ці  

выступае ў мастацкай літаратуры сродкам стылізацыі пад народную песню. Як 

вядома, паэмы Я. Купалы “Магіла льва”, “Яна і я”, “Бандароўна” называюць 

фальклорна–рамантычнымі. Формы інфінітыва адлюстроўваюць нацыянальную 

спецыфіку мовы Купалы, дазваляюць заўважыць сувязь з вуснай народнай 

творчасцю. Гэта адзначае і А. А. Каўрус, аналізуючы мову твораў пісьменніка: 

“Звяртаюць на сябе ўвагу дзеясловы неазначальнай формы з суфіксам - ці пасля 

галоснага (даці, жыці, мураваці, пазнаці, спаці)… Такія формы павялічваюць 

колькасць адкрытых складоў, павышаюць мілагучнасць мовы. Яны прыйшлі ў 

купалаўскі верш з народных песень і ўжываюцца як традыцыйны сродак паэзіі” 

[3, с. 280-284]. 

Аналіз ужывання інфінітыўных сказаў таксама дае цікавы матэрыял для 

назірання за індывідуальным стылем пісьменнікаў. 

У творах Янкі Купалы мы налічылі 31 інфінітыўны сказ. Дзеянні, пра якія 

гаворыцца ў простых сказах, маюць розныя мадальныя значэнні – 

немагчымасці (19%), непазбежнасці (6%), неабходнасці (26%): Не ўзяць рукамі 

голымі Таго жывога полымя, Што нібы агняцвет…[2, с. 123]; …Але не скрыці 

ад нікога Нам крыўды цэлай грамады! [2, с. 97]; Вось толькі коніка ў яе 

упрэгчы, Махнуці пугаю нягрозна…[2, с. 113]. 

У творах Я. Коласа мы выявілі 343 інфінітыўныя сказы. Аўтар 

выкарыстоўвае сказы, у якіх апісвае дзеянні з такімі мадальнымі значэннямі, як 

пажаданасць дзеяння (4%), немагчымасць (4%), непазбежнасць (8%), 

неабходнасць (26%): Апроч таго, тут абжыліся, На ногі трохі падняліся; 

Яшчэ б гадочак пазыць ціха… [1, с. 35]; А дзе дзявацца? Пакукуеш, А век на 

службе не звякуеш [1, с. 24]; Час у Парэчча зноў вярнуцца І ў іншых хвалях 

скупануцца [1, с. 95]. 

Бачым, што эѐсць пэўныя адрозненні ў мадальным значэнні ўжытых 

інфінітыўных сказаў. Я. Купала імкнецца абудзіць нацыянальную свядомасць 

кожнага чалавека. Я. Колас перадае дзеянні, неабходныя, на думку галоўных 

герояў паэм, для дасягнення іх мар. 

У складаназалежных сказах, дзе інфінітыўныя сказы з’яўляюцца 

даданымі часткамі, апошнія выконваюць іншыя функцыі. Так, у паэмах Янкі 

Купалы інфінітыўныя сказы часцей выступаюць у якасці даданых умовы (10 

%), мэты (10 %), спосабу дзеяння (16 %): На беларускую дзяўчыну, Калі тут 

праўду ѐй аддаць, Ніхто йшчэ каменем не кінуў І не паважыцца кідаць [2, с. 

95]; Трэба многа, яшчэ многа тысяч Рук завабіць, рук спагадных, Каб да сонца 

з сонца сцежку высеч І спачыць у снах прынадных [2, с. 127]; Чым з табою 

піць, гуляці, Ночкі каратаці, – Лепш навекі косці парыць У зямельцы-маці! [2, с. 

86]. 

Выконваючы функцыю разнастайных даданых частак у 

складаназалежных сказах, інфінітыўныя сказы губляюць сваю экспрэсіўнасць і 



 

 

значэнні неабходнасці, пажаданасці і г. д., а выражаюць толькі дзеянні. Аднак 

даданыя часткі спосабу дзеяння, што найбольш часта ўжываюцца Я. Купалам, 

паказваюць спосаб ажыццяўлення дзеяння, названага ў галоўнай частцы. 

У паэмах Якуба Коласа найчасцей інфінітыўныя сказы выступаюць у 

якасці даданых прычыны (6 %), параўнальных (4 %), мэты (32 %): Але Міхалу 

не хацелась Глядзець на гэта ўсѐ – прыелась, І панскі дом з ласіным рогам На 

Міхася глядзеў астрогам, Бо тут, апроч тае знявагі, Сказаць, ад кожнага 

брадзягі, У стражнікоўскім сваім лѐсе Нічога ведаць не прыйшлося [1, с. 89], 

Зямлі, як бабе старой сесці [1 с. 36]; І вось жанчыны не стрывалі І песню-кпіну 

заспявалі, Каб пасмяяцца з нежанатых: З Антося, Яські і Кандрата [1, с. 105]. 

Праз даданыя мэты аўтар перадае памкненні сваіх герояў. 

Такім чынам, можна адзначыць, што ўжыванне інфінітыва ў мастацкім 

тэксце з’яўляецца выразнай адзнака індывідуальнага стылю пісьменніка. 

Праведзенае даследаванне паказала, што важным для разумення творчага 

метаду пісьменніка з’яўляецца і колькасць, і якасць ужытых інфінітываў. 

Творам абодвух аўтараў інфінітывы надаюць дынамізм, 

эмацыянальнасць, экспрэсіўнасць. Аднак творы Я.Купалы больш эмацыянальна 

напружаныя, заклікаюць да дзеяння. Паэмы Якуба Коласа эпічныя, больш 

скіраваныя на спазнанне свету і акрэслення месца чалавека ў ім. 

